ПАДЗЕІ Ў ПОЛАЦКАЙ ЗЯМЛІ Ў XII ст.
Урыўкі з Кіеўскага летапісу (па Іпацьеўскім спісе)
(Пераклад са старажытнарускай мовы
В. Чамярыцкага. Прадмова В.  Чамярыцкага і Г. Штыхава.)

Пасля смерці ў 1101 г. Усяслава Чарадзея для Полацкага княства пачаліся цяжкія гады. Ваенна-палітычны націск Кіева не слабеў. Яго кульмінацыяй сталі драматычныя падзеі 1129 г. Працягваючы традыцыйную жорсткую палітыку свайго бацькі Уладзіміра Манамаха, кіеўскі князь Мсціслаў паланіў і выслаў у Царград 5 полацкіх князёў. Спроба такімі рэпрэсіўнымі мерамі ў адносінах да мясцовай княжацкай дынастыі пакараць вольны Полацк за непаслушэнства, за гарачае адстойванне палітычнай незалежнасці сведчыла пра слабую ўжо эфектыўнасць і бесперспектыўнасць ранейшай вялікадзяржаўнай палітыкі з пазіцыі сілы.
Пачалася гістарычна заканамерная эпоха феадальнай раздробленнасці, якая не абмінула і Полацкае княства. Распаўшыся на шэраг дробных удзелаў, яно як бы ў мініяцюры паўтарыла лёс Кіеўскай дзяржавы. Побач з Полацкам выраслі і ўзмацнелі Віцебск, Друцк, Менск і іншыя гарады, якія імкнуліся да большай самастойнасці. Звычайнай з'явай сталі княжацкія міжусобіцы, за якімі стаялі не толькі карыслівыя памкненні той ці іншай княжацкай групоўкі, але нярэдка і гандлёва-эканамічныя інтарэсы мясцовага насельніцтва.
Яркі малюнак складанага ўнутрыпалітычнага жыцця сярэдневяковай Беларусі паўстае з летапісных старонак, прысвечаных падзеям у Полацкай зямлі XII ст. Зацятыя сваркі князёў за ўдзелы і ўладу, няспынныя ваенныя паходы на сапернікаў, рабаванні і разбурэнні, забойствы і паланенні знясільвалі краіну, стрымлівалі сацыяльна-эканамічнае і культурнае развіццё, аслаблялі яе перад пагрозай знешніх ворагаў.
Летапісныя запісы 1116—1186 гг. пра падзеі ў Полацкай зямлі ўзяты тут пераважна з Кіеўскага летапісу XII ст., што захаваўся ў складзе Іпацьеўскага. Асобныя месцы тэксту ўдакладнены паводле Лаўрэнцьеўскага летапісу.
У гэтых запісах старажытныя летапісцы занатавалі толькі некаторыя яркія моманты беларускай гісторыі XII ст., аднак і яны выразна паказваюць, якім багатым і бурным было грамадска-палітычнае жыццё тагачаснай Беларусі, наколькі складанымі былі ўзаемаадно-сіны беларускіх гарадоў і зямель. Яны нярэдка залежалі ад таго, хто быў іх праціўнікам, а хто саюзнікам, ад узаемаадносін розных княжацкіх груповак па Русі, галоўным чынам Манамахавічаў і Ольгавічаў, ад узаемасувязей з Кіевам, Чарнігавам, Ноўгарадам і Смаленскам.
Гэтыя запісы даюць каштоўны матэрыял і для іншых цікавых назіранняў па гісторыі Беларусі эпохі сярэднявечча. У прыватнасці, мы бачым, як даволі хутка расла палітычная роля Менска, які падначаліў навакольныя гарады і стаў фактычна сапернікам Полацка ў аб'яднанні беларускіх зямель; наколькі быў важны голас веча ў старадаўнім Полацку. Вельмі характэрныя і імёны князёў, распаўсюджаныя на Бе-лай Русі ў XII ст.: Рагвалод, Усяслаў, Ізяслаў, Брачыслаў, Глеб, Валадар, Расціслаў, Васілька.
Асабліва важным з'яўляецца пытанне аб вызначэнні навукова абгрунтаванага датавання тагачасных гістарычных падзей. Справа ў тым, што ў часы складання летапісаў выкарыстоўваліся два стылі летазлічэння — вераснёўскі, калі пачатак года лічылі 1 верасня, і сакавіцкі — 1 сакавіка. Быў яшчэ адзін спосаб вылічэння візантыйскіх гадоў, якія вучоныя назвалі «ультрасакавіцкім». Пачаткам ультрасакавіцкага года таксама было 1 сакавіка, але нумарацыя хадоў звычайна перавышала нумарацыю гадоў паводле сакавіцкага стылю на адзінку. Пры вырашэнні пытанняў храналогіі неабходна кожны раз вызначаць, паводле якой сістэмы зроблены запіс. (Гл.: Бережков Н. Г. Хронологня русского летопмсанмя. М., 1963.)
Ніжэй прыводзяцца паведамленні летапісаў у перакладзе на сучасную беларускую мову. Як звычайна побач у дужках указана дата, пад якой падзея абазначана ў летапісе. Адначасова ўказваецца, калі гэта патрэбна, удакладненая, навукова абгрунтаваная дата падзеі.
У год 6624 (1116). Прыходзіў Уладзімер (Манамах) на Глеба (Усяславіча), бо Глеб ваяваў дрыгавічоў і Слуцк папаліў і не каяўся аб учыненым, не скарыўся, а (яшчэ) болей на Уладзімера гаварыў, дакараючы яго. Уладзімер жа, спадзеючыся на Бога і на праўду, пайшоў к Смаленску са сваімі сынамі і з Давыдам Святаславічам і з Ольгавічамі. I ўзяў Вя-часлаў Оршу і Копысь, а Давыд з Яраполкам здабылі Друцк. Сам жа Уладзімер пайшоў к Менску. I зачыніўся Глеб у горадзе. Уладзімер жа пачаў ставіць хату ў сваім лагсры насупраць горада. Калі Глеб убачыў (гэта), то яго апанаваў страх. I пачаў ён прасіць літасці ва Уладзімера, пасылаючы (да яго) сваіх   паслоў.. Уладзімер   жа   зжаліўся,   што   кроў пральецца ў дні вялікага посту і даў яму мір. Глеб жа выйшаў з горада з дзецьмі і з дружынаю пакланіцца Уладзімеру, і гаварылі яны прамовы пра мір. I абяцаў Глеб ва ўсім слухацца Уладзімера. Уладзімер жа, супакоіўшы і строга папярэдзіўшы Глеба, даў яму Менск, а сам вярнуўся ў Кіеў. Яраполк жа пабудаваў горад Жэлдзі для дручан, якіх паланіў.

У год 6627 (1119). Уладзімер узяў Менск у Глеба Усяславіча, а яго самога прывёў у Кіеў. У той жа год памёр у Кіеве Глеб Усяславіч 13 верасня.
У год 6636 (1128)... (фактычна 1127). У той жа год паслаў князь Мсціслаў сваіх братоў на крывічоў ча-тырма шляхамі: Вячаслава з Турава, Андрэя з Уладзіміра,   Усевалада  з   Гародні,   Вячаслава   Яраславіча. 3  Клецка — гэтым загадаў ісці к Ізяслаўлю, а Усеваладу Ольгавічу загадаў ісці са сваімі братамі на Стрэжаў к Барысаву, Івана Вайцішыча паслаў з торкамі, сына ж свайго Ізяслава з Курска са сваім атрадам паслаў на Лагожск (узята з Лаўрэнцьеўска-га спіса), а (другога) сына свайго Расціслава паслаў са смалянамі на Друцк. I сказаў (ён) ім у адзін і той жа дзень, 11 жніўня (у Лаўрэнцьеўскім спісе — 4  жніўня), усім пачаць напад. Ізяслаў жа пачаў на дзень раней, чым браты, пераняў людзей ад горада, яны спалохаліся і здаліся (яму). Ізяслаўцы ж пачалі біцца з Вячаславам і Андрэем. Ізяслаў, пачакаўшы два дні ля Лагожска, пайшоў к Ізяслаўлю да свайго дзядзькі, ведучы з сабой і Брачыслава, зяця свайго, які пайшоў да свайго бацькі, але на паўдарозе збаяўся і не мог ісці ні наперад, ні назад, і прыйшоў да свайго швагра і лагажан прывёў, што быў вывеў з Лагожска. Ізяслаўцы, убачыўшы князя свайго і ла-гажан, якіх без шкоды захапілі, здаліся Вячаславу, сказаўшы (яму): «Пакляніся Богам, што не аддасі нас на разрабаванне». Вечарам Вараціслаў, Андрэеў тысяцкі, і Іванка Вячаславіч паслалі сваіх отракаў у горад, і так на світанні, увёўшы сваіх вояў, здабылі (Ізяслаўль), ледзьве Мсціслаўны набытак збераглі, з вялікай цяжкасцю б'ючыся. I так вярнуліся дамоў з багатым палонам. Пасля і наўгародцы прыйшлі з Усеваладам Мсціславічам к Неключу. I тады пала-чане, змовіўшыся, выгналі Давыда з сынамі, узялі Рагвалода (Усяславіча) і пайшлі з ім да Мсціслава, просячы ўзяць яго за князя. I выканаў іх волю Мсціслаў. Узялі яны Рагвалода і павялі ў Полацк.

У год 6638 (1130)... (фактычна ў 1129). У той жа год саслаў Мсціслаў полацкіх князёў з жонкамі і з дзець-мі ў Грэцыю за тое, што пераступілі крыжацалаванне.

У год 6648 (1140)... (фактычна ў 1139). У той жа час вярнуліся з Царграда два (полацкія) княжычы, якіх саслаў Мсціслаў, вялікі князь кіеўскі за тое, што не скарыліся яму і не паслухалі яго, калі клікаў іх у Рускую зямлю на дапамогу, і, болып таго, жадалі здароўя шалудзіваму Баняку. I з-за гэтага раззлаваўся на іх Мсціслаў і хацеў на іх пайсці, але нельга было, бо тады (моцна) былі налеглі полаўцы на Русь. I калі Мсціслаў вызваліўся ад раці, успомніў ён ранейшае і паслаў па крывіцкіх князёў, па Давыда, Расціслава, Святаслава і двух Рагвалодавічаў (Васіля і Івана), пасадзіў іх у тры лодкі і саслаў у Царград за непаслушэнства, а сваіх мужоў ласадзіў па іх гарадах.

У год 6651 (1143)... У той жа год прывёў Усевалад, (вялікі князь кіеўскі), свайму сыну Святаславу (за жонку) Васількаўну, (дачку) полацкага князя (Васілька Святаславіча).

У год 6652 (1143)... (фактычна 1144). У той жа год Ізяслаў (Мсціславіч) аддаў сваю дачку ў Полацк за Рагвалода Барысавіча, і Усевалад, (вялікі) князь кіеўскі, прыходзіў з жонкаю і з усімі баярамі на вяселле (у Пераяслаўль). У той жа год прызначылі Полацку епіскапам Кузьму.
У год 6659 (1151)... У той жа год схапілі палачане Рагвалода Барысавіча, князя свайго, і паслалі ў Менск і там трымалі (яго) у цяжкай няволі, а (Расціслава) Глебавіча прывялі да сябе (у Полацк). I пры-слалі палачане (сваіх паслоў) да Святаслава Ольгавіча, выказваючы сваю дружалюбнасць, і абяцалі слу-хацца яго, як бацьку, і на гэтым цалавалі яму крыж.

У год 6667 (1159)... (фактычна 1158). У той жа год ідзе Рагвалод Барысавіч ад Святаслава Ольгавіча (князя чарнігаўскага) шукаць сабе воласці, узяўшы (на падмогу) полк Святаславаў, бо не літасцівыя былі браты яго: (яны) адабралі ў яго воласць і ўвесь набытак. Прыехаўшы к Слуцку, ён паслаў (сваіх пасланцоў) да дручан. Дручане ж былі рады яму і, прыязджаючы да яго, вабілі да сябе (у Друцк), гаворачы: «Прыязджай, княжа, не марудзь, (вельмі) рады мы табе: нават калі нам з дзецьмі (сваімі давядзецца) біцца за цябе, з радасцю будзем біцца». I выехалі насустрач яму больш як 300 дручан і палачан, і ўвайшоў (Рагвалод) у горад (Друцк) з вялікай пашанаю, і рады былі яму людзі. Глеба ж Расціславіча выгналі і двор яго разрабавалі, і дружыну яго, і прыйшоў Глеб да (свайго) бацькі (у Полацк).

Вялікі мяцеж быў (тады) у горадзе сярод палачан, бо многія хацелі Рагвалода. Ледзьве супакоіў іх Рас-ціслаў, адарыў многіх падарункамі, прыводзіў іх да крыжа (цалаваць), а сам пайшоў з Усеваладам і Валадаром і з усімі братамі на Рагвалода к Друцку. Рагвалод ж закрыўся ў горадзе. I моцна біліся, і шмат з абодвух бакоў палегла. Дручане ж шмат дакаралі (братоў). I ўчыніў мір Расціслаў з Рагвалодам, і цалавалі яны крыж адзін аднаму, і аддалі воласці Рагвалоду. I вярнуўся Расціслаў з братамі дамоў.

У тое ж лета ўчынілі змову палачане супраць князя свайго Расціслава Глебавіча і пераступілі кры-жацалаванне, бо яны (раней) цалавалі яму крыж, (гаворачы), што «ты наш князь і дай нам Бог з табою пажыць, ніякай здрады не ўчыніць аж да крыжацалавання». I так адступілі (ад прысягі на крыжы), як я казаў, і паслалі патаемна да Рагвалода Барысавіча ў Друцк, гаворачы яму: «Княжа наш, саграшылі мы перад Богам і церад табою, што выступілі супраць цябе без прычыны, набытак твой увесь і тваёй дружы-ны разрабавалі, а цябе самога, схапіўшы, выдалі Глебавічам на вялікія пакуты. Калі ж ты не пры-помніш нам усё тое, што мы, неразумныя, табе ўчыні-лі, і крыж нам пацалуеш, то мы людзі твае, а ты наш князь. Расціслава ж, схапіўшы, аддамо табе ў рукі, і што ты захочаш, тое і зробіш з ім». I Рагвалод прысягнуў (палачанам) на крыжы, што ён не прыпомніць ім усё тое (дрэннае, што яны яму ўчынілі), і адпусціў іх назад.

Сярод палачан былі прыхільнікі Расціслава, (яны паведамілі яму), што яго хочуць схапіць. I пачалі (палачане) лісліва клікаць Расціслава на братчыну да старой (царквы) святой Багародзіцы на Пятроў дзень, каб там яго схапіць. Ён жа паехаў да іх, схаваў-шы зброю пад адзенне, і не пасмелі (змоўшчыкі) напасці на яго. Назаўтра пачалі яго (зноў) вабіць да сябе, гаворачы: «Княжа, прыедзь да нас, ёсць у нас да цябе (важная) справа, прыедзь жа да нас у горад» (тады князь быў у Бельчыцах). I сказаў Расціелаў
паслам: «Я ж учора ў вас быў, чаму (нічога) не пшп рылі мне, што ў вас была да мянс справа?» I, нічоін не падазраючы, паехаў у горад. I тут памчаў з горндн яму насустрач дзецкі (слуга): «Не едзь, княжа, ііечн (сабралася) супраць цябе ў горадзе і дружыну тваю збіваюць, а цябо (самога) хочуць схапіць». I тады вярнуўся (І'асціслаў) назад у Бельчыцы, сабраў усю сваю дружыну і адтуль пайшоў да брата (свайго) Валадара ў Менск. I шмат шкоды ўчыніў (ён) Полацкай воласці, ваюючы, (забіраючы) скаціну і чэлядзь. I паслалі палачане па Рагвалода ў Друцк. I ўвайшоў Рагвалод у Полацк месяца ліпеня (8-га дня) і сеў на (княжацкім) стале дзеда свайго (Усяслава) і бацькі свайго (Барыса) з вялікай пашанаю, і так былі рады палачане.

Пасля Рагвалод сабраў шмат вояў палачан, і Расціслаў Мсціславіч (князь смаленскі) прыслаў яму двух сыноў на падмогу, Рамана і Рурыка, і (ваяводу) Унезда і смалян, наўгародцаў і пскавічан, ды і сам (Расціслаў) пайшоў бы, але (яго) вярнуў (назад) Аркадзь, епіскап наўгародскі, ідучы з Кіева. I пайшлі ўсе на Расціслава (Глебавіча) к Менску. Спачатку пайшлі да (горада) Ізяслаўля на Усевалада. Усевалад жа зачыніўся ў Ізяслаўлі, і аблажылі горад. Усевалад вельмі любіў Рагвалода і, на тую любоў спадзеючыся, выехаў яму пакланіцца. Рагвалод жа аддаў (горад) Ізяслаўль Брачыславу, бо гэта была яго вотчына, а Усеваладу даў Стрэжаў. I адтуль пайшоў (Рагвалод) на Менск. I стаяў ля горада 10 дзён і ўчыніў мір з Расціславам, і крыж цалавалі. Валадар жа не цалаваў крыж, бо (ён) хад.чіў (тады) па лясах каля Літвы.
У год 6667 (1159)... У той жа год Глобннічы  Вн лодшу і Брачыслава паланілі ў Ізяслаўлі, I іііісад:іілі Валодшу ў цямніцу, а Брачыслава закавалі (у лшіцу гі). (Гэтая звестка ўзята намі з Васкрасенскага летапісу.— В. Ч.)
У год 6668 (1159)... У той жа год хадзіў Рагвалод з палачанамі на Расціслава Глебавіча к Менску. Паслаў Рагвалоду Расціслаў (Мсціславіч) з Кіева дапамогу — 600 торкаў (на чале) з Жыраславам На-жыравічам, але яны, знясіленыя голадам, вярнуліся пешшу назад, не дачакаўшыся міру. Рагвалод жа прастаяў каля горада 6 тыдняў і ўчыніў мір з Расціславам па сваёй волі, вызваліў Валодшу з цямніцы, а Брачыслава з аковаў, і цалавалі (яны) крыж адзін аднаму.

У год 6669 (1161)... (фактычна 1160). У той год хадзіў Рагвалод к Менску на Расціслава Глебавіча і ўчыніў з ім мір і вярнуўся дамоў.
У год 6670 (1161)... У той год лрыходзіў Рагвалод з палачанамі на Валадара к Гарадцу. Валадар жа не ўступіў з ім у бой днём, а ноччу (раптоўна) напаў на яго з горада разам з літоўцамі. I шмат бяды ўчыніла-ся ў тую ноч: адных (палачан) забілі, а большасць рукамі палавілі. Рагвалод жа ўцёк у Слуцк і, прабыў-шы там 3 дні, пайшоў у Друцк, а ў Полацк не пасмеў вярнуцца, бо вельмі шмат загінула палачан. Палачане ж насадзілі ў Полацку (Усяслава) Васількавіча.
У год 6675 (1167)... У той жа самы год хадзіў Валадар Глебавіч (з войскам) к Полацку ваяваць. Васількавіч жа Усяслаў пайшоў супраць яго з пала-чанамі. Валадар жа, уведаўшы, што ідуць супраць яго, не даў ім злучыцца і ўдарыў на іх знянацку і шмат іх пабіў, а іншых рукамі палавіў. Усяслаў жа ўцёк у Віцебск. Валадар жа ўвайшоў у Полацк, цалаваў крыж з палачанамі і пайшоў к Віцебску на Давыда (Расціславіча) і на Усяслава. Прыйшоўшы, (ён) спыніўся ля ракі, і пачалі біцца праз раку. Давыд жа не ўступіў з ім у бойку, бо чакаў брата свайго Рамана са смалянамі. I тут дзіва здарылася апоўначы: моцны гул пачуўся, быццам бы воі пераходзяць раку. I страх напаў на вояў Валадаравых, і сказала яму (яго) дружына: «Што стаіш, княжа, не ідзеш прэч, вось тут Раман пераходзіць раку, а там Давыд». I пабег Валадар з-пад Віцебска. Назаўтра Давыд, убачыўшы, што Валадар уцёк, пусціў за ім пагоню, і не дагналі іх, але па лесе шмат палавілі; Усяслава ж паслаў у Полацк.

У год 6688 (1180)... (фактычна 1181). Змовіліся Яраслаў з Ігарам і пайшлі к Друцку, узяўшы з сабою полаўцаў, а Усевалада, брата Ігаравага, і Алега Святаславіча пакінулі ў Чарнігаве. На стрэчыны (8 лютага) прыйшлі і полацкія князі, каб памагчы Святаславу: Брачыслаў Васількавіч з Віцебска, яго брат Усяслаў з палачанамі, з імі ж былі лівы і літоў-цы, Усяслаў Мікуліч з Лагожска, Андрэй Валодшыч і яго пляменнік Ізяслаў і Васілька Брачыславіч. Калі ўсе сабраліся, пайшлі міма Друцка насустрач Свя-таславу. Давыд жа, князь смаленскі, з усім сваім войскам увайшоў у Друцк і злучыўся з Глебам Рагвалодавічам. I хацеў Давыд Яраславу і Ігару даць бой да (прыходу) Святаслава. Яраслаў жа з Ігарам не рашыліся пачаць бітву :з Давыдам без Святаслава. Выбраліся яны на сухія мясціны і сталі тыдзень абапал Друці насупраць адзін аднаго. Ад Давыдавага войска прыязджалі стральцы, і моцна з імі біліся (нашы). .Затым прыехаў Святаслаў з наўгародцамі, і ряды былі яму яго браты. Перагацілі Друць, збіраючыся ісці на Давыда, аднак ён зняўся ноччу і ўцёк у у Смаленск. Святаслаў жа падступіў да Друцка і спаліў астрог; адтуль адпусціў дамоў наўгародцаў, сам жа пайшоў да Рагачова, а з Рагачова паехаў па Дняпры да Кіева.

У год 6694 (1186)... У той жа год зімою пайшоў на Полацк Давыд Расціславіч са Смаленска, а сын яго Мсціслаў з Ноўгарада, з Лагожска Васілька Валадаравіч, з Друцка Усяслаў. Уведаўшы пра гэта, параілі-ся палачане і сказалі: «Не можам мы выступіць сунраць наўгародцаў і смалян, бо калі пусцім іх у сваю зямлю і нават мір заключым з імі, то яны ўсё роўна шмат бяды нам наробяць, спустошаць нашу зямлю, ідучы на нас, пойдзем лепш да іх на сумеж-жа». I, сабраўшыся, пайшлі да іх і сустрэлі іх на паграніччы з паклонам і з пашанаю і паднеслі шматлікія падарункі, і так усё ўладзілася. I разышліся кожны ў свой бок. 
(3 Лаўрэнцьеўскага летапісу — В.  Ч.)   Спадчына, 1990, № 1.

